
POLITIK, PENTADBIRAN DAN WAWASAN:
PERLAKSANAAN DAN HALA TUJU

oleh
Dato Paduka Haji Hazair bin Haji Abdullah,
Setiausaha Tetap, Jabatan Perdana Menteri

Bahagian I - Politik, Pentadbiran dan Wawasan

Pengenalan

Politik, pentadbiran dan wawasan merupakan satu topik yang sangat
luas dan boleh dikaitkan dengan berbagai isu. Walau bagaimanapun bagi
memudahkan pengkhususan sebelum kertaskerja ini menghuraikan mengenai
dengan perlaksanaan dan halatuju, ianya akan menyentuh beberapa perkara lain
sebagai konteks atau latarbelakang di dalam melihat perlaksanaan yang telah
dilakukan oleh Kerajaan Kebawah Duli Yang Maha Mulia Paduka Seri

Baginda Sultan dan Yang Di-Pertuan Negara Brunei Darussalam.

Apa yang dimaksudkan sebagai politik, pentadbiran dan wawasan?
Pentakrifan politik secara umum ialah apa sahaja yang berkaitan dengan

kerajaan atau negara. Perkataan ini berasal daripada perkataan Bahasa Latin

“politicus” dan digunakan oleh orang Greek sebagai “politicos” yang bermakna

berkenaan rakyat (citizen).

Dari itu dapatlah diertikan bahawa politik bermakna apa sahaja yang
berkenaan dengan pemerintahan sesebuah negara dimana ini sudah setentunya
termasuklah isu-isu seperti pemberian kuasa, kehakiman (adjudicating),
penguatkuasaan (enforcing), penjagaan (protecting), pemeliharaan (caring),
kemajuan dan pembangunan (development). Konteks politik inilah yang akan

digunakan di dalam kertas kerja ini.

Péntadbiran pula adalah merupakan jentera kerajaan yang mendukong
gagasan polititk dan wawasan negara dan mempastikan perlaksanaan dasar--
dasar, perancangan pembangunan negara, sistem pengadilan, penggubalan dan
pembuatan dan seterusnya penguatkuasaan undang-undang berjalan dengan

lancar dan berkesan.

Manakala wawasan pula adalah matlamat besar bagi jangka masa
panjang yang ingin dicapai oleh sesuatu bangsa dan negara. lanya mencakupi
politik, pembangunan, keselamatan, kebajikan dan kesejahteraan dan hal-ehwal

luar negara.

Sejarah dan Corak-Corak Pemerintahan
Kertas kerja ini sepintas lalu juga mengimbas sejarah dan corak-corak
pemerintahan Brunei dan dari sini akan dapat dilihat wawasan negara dan

Kerajaan.

Secara ringkas kertas kerja int membahagikan pemerintahan negara ini
kepada empat period iaitu pemerintahan berbentuk tradisi, pemerintahan
selepas perjanjian Brunei dengan United Kingdom pada 1906, pemerintahan
selepas Perlembagaan tahun 1959 dan pemerintahan selepas Kemerdekaan

tahun 1984.

Pemerintahan Tradisi

Corak p emerintahan B runei s ebelum adanya Perjanjian B runei d engan
British pada tahun 1906 adalah sebagai sebuah negara bersultan yang menurut
adat istiadat dan landasan Ugama Islam bahawa Sultan adalah menjadi
pemimpin rakyat dan menjadi pemerintah untuk menjalankan pemerintahan

negara.

Dasar pemerintahan negara di zaman pemerintahan tradisi terdiri di atas

empat perkara seperti berikut:-

a. Kanun — Hukum Kanun Brunei warisan Sultan Hassan, Sultan
Brunei yang ke-9;

b. Syarak — Hukum Ugama Islam

c. Adat Istiadat — Adat istiadat yang berkaitan dengan raja dengan adat
yang digunakan oleh masyarakat

d. Resam — resam sesuatu kumpulan masyarakat kecil atau puak

Konsep hubungan raja dan rakyat yang digunakan sebagai asas dalam
pemerintahan adalah “raja  hendaklah adil dan rakyat janganlah

menderhaka”.

Pemerintahan selepas Perjanjian Tahun 1906

Sebelum perjanjian 1906 ini, Brunei mengalami pergolakan politik yang
amat hebat dimana empayar Brunei mulai susut dengan adanya James Brooke
mengambil kesempatan untuk merampas kawasan Brunei, walaupun Brunei
Darussalam telah menandatangani Perjanjian 1888 sebagai negara naungan
(protected) British. Untuk mempastikan keselamatan Brunei, perjanjian 1906
telah ditandatangani dimana diadakan seorang Residen British menasihati
Sultan di dalam semua perkara kecuali yang berkaitan dengan hal ehwal ugama

Islam dan adat istiadat Melayu.

Dengan adanya perjanjian ini juga, sistem pentadbiran awam tradisi
telah digantikan dengan sistem pentadbiran awam cara Barat. Dengan ujudnya
sistem residen British di Negara Brunei Darussalam; pembinaan bangunan-
bangunan, infrastruktur dan prasarana, pendidikan dan kesihatan telah
dipertingkatkan dan diberikan perhatian sewajarnya. Disamping itu penemuan
minyak pada tahun 1929 di Seria juga telah mengubah corak pemerintahan dan

menjadi pengaruh besar di dalam pengurusan dan pentadbiran negara.

L AL A e s e

Pemerintahan selepas Perlembagaan Negeri Brunei 1959

Penggubalan dan pengisytiharan Perlembagaan Bertulis Negara Brunei
Darussalam Tahun 1959 merupakan sebagai perubahan yang sangat signifikan
kepada politik dan pentadbiran moden abad 20 Negara Brunei Darussalam.
Ianya telah mengembalikan status Negara Brunei Darussalam sebagai
pemerintahan kesultanan Brunei di samping mencorakkan politik dan
pentadbiran Negara Brunei Darussalam sebagai adunan pemerintahan tradisi

dan moden.

Kebawah Duli Yang Maha Mulia Paduka Seri Baginda Sultan Haji
Omar Ali Saifuddien Sa’adul Khairi Waddien, Sultan dan Yang Di-Pertuan
Negara Brunei Darussalam telah bertitah diantaranya Perlembagaan Negara
Brunei Darussalam pada tahun 1959 merupakan sebagai satu langkah yang
besar dalam kemajuan perkembangan negeri ini menuju ke arah kerajaan
sendiri yang penuh dan merdeka dimana perlembagaan ini menumpukan
kepada Islam sebagai ugama rasmi negara, menggariskan kuasa eksekutif
Sultan, Islam sebagai agama rasmi negara, dan menjadikan bahasa Melayu

sebagai bahasa rasmi negara.

Dengan adanya Perlembagaan 1959 ianya adalah merupakan asas
kepada politik dan pentadbiran Negara Brunei Darussalam yang meletakkan
kuasa eksekutif sepenuhnya kepada Kebawah Duli Yang Maha Mulia Paduka
Seri Baginda Sultan dan Yang Di-Pertuan Negara Brunei Darussalam,
disamping memberikan ketentuan kepada perlaksanaan kuasa eksekutif Sultan
melalui proses undang-undang dan pentadbiran awam dan nasihat daripada

beberapa majlis-majlis masyuarat.

Dengan kuasa-kuasa terletak di dalam negeri, Negara Brunei

Darussalam menjadi sebuah negara yang mempunyai kuasa memerintah

sepenuhnya tetapi ianya masih dianggap oleh dunia luar sebagai negara
naungan kerana hal ehwal luar negeri dan pertahanan negara ini masih menjadi

tanggungjawab United Kingdom.

Walau bagaiﬁanapun pada pokoknya negara ini mempunyai kuasa
untuk membuat undang-undang, kuasa melaksanakan dan menguatkuasakan
undang-undang dan kuasa untuk menggubal dasar-dasar kerajaan serta
menggerakkan jentera pentadbiran negara untuk memajukan dan

mengembangkan ekonomi negara dan mempastikan kesejahteraan rakyat.

Pemerintahan selepas Kemerdekaan Penuh 1984

Negara Brunei Darussalam, walaupun daripada sebuah empayar yang
besar telah menjadi sebuah negara yang kecil, dan menghadapi berbagai
tekanan politik; telah berjaya mempertahankan dan mengekalkan “status
quo’nya sebagai sebuah kerajaan yang merdeka lagi berdaulat dengan
pemerintahan kesultanan yang unggul yang berasaskan kepada perlembagaan,

undang-undang dan ugama Islam.

Pengisytiharan kemerdekaan penuh Negara Brunei Darussalam pada 1hb
Januari 1984 dan penerimaan Brunei sebagai ahli Pertubuhan Dunia — Bangsa-
Bangsa Bersatu telah meletakkannya sebagai sebuah negara yang merdeka lagi
berdaulat dan tampil di hadapan masyarakat dunia setaraf dengan negara-

negara dunia yang lain tidak kira yang jauh lebih besar darinya.

Wawasan Negara Brunei Darussalam sebagai sebuah negara yang
merdeka lagi berdaulat dengan jelasnya terkandung didalam titah pemasyhoran
kemerdekaan oleh Kebawah Duli Yang Maha Mulia Paduka Seri Baginda
Sultan dan Yang Di-Pertuan Negara Brunei Darussalam semasa Permasyhoran
Kemerdekaan Negara Brunei Darussalam pada 1hb Januari 1984 dimana

Baginda telah bertitah di antara lain:-

“... Negara Brunei Darussalam adalah dengan izin dan limpah
kornia Allah Subhanahu Wata’ala, akan selama-lamanya kekal
menjadi sa-buah Negara Melayu Islam Beraja yang Merdeka,
Berdaulat dan Demokratik bersendikan kepada ajaran-ajaran Ugama
Islam menurut Ahlis Sunnah Waljamaah dan dengan berasaskan
keadilan dan amanah dan kebebasan, dan dengan petunjok serta
Keredzaan Allah Subhanahu Wata’ala jua akan sentiasa berusaha
pada memperolehi ketenteraman dan keselamatan, kebajikan serta
kebahagian bagi ra’ayat Beta, dan demikian juga pemeliharaan
perhubongan persahabatan di kalangan antarabangsa atau dasar
saling menghormati terhadap kemerdekaan, kedaulatan, persamaan
dan keutohan (kukuh) wilayah bagi semua negara yang bebas dan

champur tangan dari luar negeri ....”

Daripada kandungan titah pemasyhoran tersebut wawasan negara dapat

disenaraikan seperti berikut:-

a) Negara Brunei Darussalam kekal sebagai sebuah negara Melayu
Islam Beraja yang demokratik yang bersendikan ajaran-ajaran Islam
mengikut ahli Sunnah Wal-Jamaah

b) Keadilan dan Amanah — bagi mengujudkan “good governance”

c) Ketenteraman dan keselamatan — Negara Brunei Darussalam sebagai
negara aman dan tenteram

d) Kebajikan dan kesejahteraan — bagi mengujudkan kemakmuran dan
perkembangan sosial dan ekonomi

¢) Hubungan antarabangsa yang berlandaskan saling menghormati dan

bebas dari campor tangan.

Wawasan dan matlamat tersebut adalah merupakan elemen-elemen



Politik, Pentadbiran dan Wawasan: Perlaksanaan dan Halatuju

penting yang menjadi halatuju perjalanan politik dan perlaksanaan jentera

pentadbiran negara.

Bahagian II - Perlaksanaan dan Halatuju

Pengenalan
Matlamat sesebuah kerajaan adalah untuk mengujudkan keamanan,
kemakmuran dan kemajuan negara untuk faedah rakyat, disamping untuk

mengekalkan imej bangsa dan negara.

Bagi mencapai matlamat tersebut disamping ianya dipandu oleh falsafah
negara iaitu dalam konteks Negara Brunei Darussalam — Melayu, Islam,
Beraja; tetapi ianya juga bergantung kepada beberapa aspek-aspek utama
termasuklah kestabilan politik dan pemerintahan atau pentadbiran yang baik
atau dalam bahasa Inggerisnya, lebih dikenali sebagai “good governance” iaitu
keberkesanan perlaksanaan undang-undang; dasar dan peraturan; perancangan
dan perlaksanaan keselamatan; perancangan kemajuan ekonomi; pengagihan
kemudahan-kemudahan asas seperti perumahan, pendidikan, kebajikan sosial
dan kesihatan serta perlaksanaan dasar kerohanian bagi memantapkan

kesejahteraan dan keamanan rakyat serta penduduk.

Kesemua aspek-aspek utama ini adalah sebagaimana jua wawasan dan
halatuju yang terdapat dalam isi kandungan titah Kebawah Duli Yang Maha
Mulia Paduka Seri Baginda Sultan dan Yang Di-Pertuan Negara Brunei
Darussalam semasa pemasyhoran kemerdekaan Negara Brunei Darussalam

pada 1hb Januari 1984.

Secara ringkas dan menyeluruh kertas kerja ini akan memberikan fokus
terhadap p erlaksanaan d alam p entadbiran b agi p encapaian w awasan dan hala

tuju negara.

Melayu Islam Beraja

Perkara ini tidak akan di sentuh berpanjang lebar dalam kertas kerja ini

kerana ianya telah banyak disentuh di siding-sidang yang lain. Walau
bagaimanapun secara ringkas falsafah Melayu Islam Beraja dalam konteks
kertas kerja ini adalah sebagai konsep yang menegakkan prinsip-prinsip dan
nilai-nilai Islam yang berlandaskan Al-Quran dan hadis Rasulullah S.A.W.
sebagai tunggak bagi semua-kegiatan yang menyentuh kepentingan negara,
bangsa, bahasa dan budaya Melayu serta keutamaan institusi beraja untuk

sistem pemerintahan Negara Brunei Darussalam.

Dalam menghayati falsafah Melayu Islam Beraja, negara ini telah
melaksanakan beberapa program bagi menerapkan lagi semangat falsafah ke

dalam pentadbiran dan pengurusan negara.

Institusi Melayu

Institusi Melayu adalah merupakan alat perpaduan pemimpin dan rakyat
yang s ecara l angsung telah membolehkan negara ini b ertahan dan hidup dan
seterusnya bagi survival masa depan negara ini.  Puak-puak Melayu
mengamalkan dan mengekalkan nilai-nilai hidup tradisi yang berasaskan adat
istiadat dan tatasusila, dan ajaran ugama Islam. Sehingga kini, tradisi tersebut
diserapkan ke dalam urusan pemerintahan negara iaitu ketaatan kepada raja,
agama dan negara. Kehidupan yang berteraskan kepada adat istiadat, tatasusila
dan saling hormat menghormati telah mengujudkan masyarakat yang harmoni
di Negara Brunei Darussalam. Dalam menjaga kesempurnaan dan keutuhan
adat istiadat bangsa melayu Negara Brunei Darussalam, Jabatan Adat Istiadat
Negara dan Majlis Mesyuarat Adat Istiadat Negara adalah agensi dan institusi

yang bertanggungjawab mengenainya.

Institusi Islam
Penubuhan-penubuhan agensi-agensi ugama sepertt Majlis Ugama
Islam, Kementerian Hal Ehwal Ugama dan perlaksanaan sistem pendidikan

Islam dan sistem kehakiman dan keugamaan Islam merupakan aspek-aspek

utama dalam melaksanakan falsafah negara ini. Penghormatan kepada hari-
hari tertentu dalam kalendar Islam juga dilaksanakan disamping mempastikan
perkara-perkara seperti pembacaan Al-Quran sebelum bermulanya pekerjaan
harian dan pembacaan doa bagi semua majlis-majlis termasuk mesyuarat-
mesyuarat adalah juga dilaksanakan. Penyaluran melalui media-media
elektronik disamping pendidikan di sekolah-sekolah juga turut menjad:

penggerak pembangunan rohani semua masyarakat di negara ini.

Institusi Beraja

Sultan di dalam Institusi Beraja memerintah dan menjadi ketua negara
dan seterusnya menjadi ketua pentadbir bagi pentadbiran dan pengurusan
negara dan kerajaan.  Kuasa Sultan yang telah dinyatakan dibawah
Perlembagaan adalah seperti berikut:

“... Kuasa memerintah yang tertinggi bagi Negara Brunei
Darussalam adalah terletak di dalam tangan Kebawah Duli Yang

Maha Mulia Paduka Seri Baginda Sultan dan Yang Di-Pertuan ...”

dimana kuasa yang diamanahkan di bawah Perlembagaan kepada Baginda ini
ditumpukan bagi kebajikan, kesejahteraan serta keamanan rakyat dan
penduduk. Ke arah itu, Baginda telah menekankan dan menggariskan ciri-ciri
pentadbiran dan pengurusan jentera kerajaan.yang perlu dilaksanakan bagi
memenuhi hasrat Baginda dan hasrat negara bagi sebuah negara yang aman

makmur.

Sejarah bangsa dan negara telah menunjukan bahawa kita telah menjadi
suatu bangsa yang berupaya untuk menghadapi dan mengharungi masa depan.
Sistem pemerintahan beraja telah dapat membawa negara mencapai matlamat-
matlamat dan sistem pemerintahan berdasarkannya telah dapat membawa

kebajikan kepada masyarakat.


































































